
Denboralea.- Oria ibaia hazita ikusi dugu asteburuan. Ostiralean alerta laranja aktibatu zuten arren, larunbaterako horira jaitsta zegoen. Ez du gainezka egin, 
Michelin pareko paseoan izan ezik. Ibaia indartsu jaitsi da, lokatzaren kolore marroiarekin eta zuhaitz adar askorekin. Izan ere, arazoa ez dira prezipitazio mardulak 
bakarrik izan. Haizeak gogor jo du egunotan eta kazkabarra ere egin du tarteka asteburuan, batez ere igande goizean, Lasarte-Oriako kaleak zurituz. Eguraldiaren bal-
dintzak ikusita, Udaltzaingoak zenbait neurri jarri ditu martxan egun hauetan: ibaiaren egoeraren arabera erriberan aparkatuta zeuden kotxeak ostiraletik larunbate-
rako gauean “kentzeko” eskatu zien Udalak eta Isla plaza eta Dorre parkean aparkatzeko baimena izan zuten alertak iraun bitartean. Bestalde, ostiral eguerdi aldera 
argia joan zen Udaletxe zaharraren inguruko etxebizitza eta lokaletan. Arratsaldean berriz, argirik gabe geratu ziren Uistin kalea, Blas de Lezo eta Juan XXIII. plaza 
inguruetan. Udaltzainek jakitera eman zutenez, Iberdrolaren matxura bat izan zen arrazoia eta harreman zuzena izan zuen egun osoan zehar pilatu zen euriarekin. 
Txarrena pasa dela badirudi ere, datozen orduetan kantauri isurialdean euria gogotik egingo du eta Udalak “tentuz” jokatzeko eskatu die bizilagunei. Aste hotza espe-
ro da gainera eta baliteke elurra ere itsas mailatik gertu egitea. Denboralearen argazkiak eta bideoak Interneten, txintxarri.eus atarian.

3 SANTA AGEDA

Eskean irtengo dira
etzi hainbat herritar, 
makilak eskutan 
Eguraldia lagun, eskean irten-
go dira etzi herriko hainbat 
talde. Giro petrala eman 
duten arren, Erketzek, Xume-
lak eta Zabaletako bizilagunek 
baserritar jantzia soinean eta 
makila eskutan, ohiko koplak 
abestuko dituzte herrian.  Ikas-
tetxeetako gaztetxoek ere 
abestuko dute.

2 EUSKARA

Euskararen 
laugarren ginkana
antolatu dute
Euskararekin dibertitzeko 
asmoz antolatutako taldekako 
lehiaketa honetan izena ema-
teko epea i rek i ta  dago 
dagoeneko; otsailaren 23ra 
arte. Lasarte-Oriak izan zuen 
ordezkaritza iaz, Dinbi Banda 
batukada taldea izan baitzen 
irabazleetako bat, Algortako 
Bertso Eskolarekin batera.

4 INAUTERIAK

Euskal Inauteriak 
ulertu eta girotzeko 
erreportajea
Erketz, Kukuka, Ttirriki-Tta-
rraka, Lasarte-Oriako musika-
r i a k ,  p l a z a  d a n t z a k o 
irakasleak eta Ttakuneko 
kideak lanean ari dira herrian 
aspaldi hasi zen ohiturari 
jarraipena eman asmoz. 
Baina zein da Euskal Inaute-
rien jatorria? Dabid Egizaba-
len erreportajean erantzuna.

TXINTXARRI

E
uskaraz eta euskararekin 
diber t i tzeko asmoz” 
antolatu dute Euskararen 

IV. Ginkana Kutxa Ekoguneak 
eta Azkue Fundazioak. Irekita 
dago jada izena emateko 
epea, otsailaren 23ra arte. 
Herriko Dinbi Banda batuka-
da taldea izan zen iazko ira-
bazleetako bat. 

Taldekako lehiaketa da 
Euskararen Ginkana, bi fase-
tan burutu beharrekoa. Lehe-
nengoan Internet bidezko sei 
froga egin beharko dituzte 
izena ematen duten taldeek, 
astero bat, otsailaren 19tik 
martxoaren 26ra. Ondoren, 
fase horretan bildutako pun-
tuak zenbatu eta lau lehenen-
goak finalerako sailkatuko 
dira. Apirilaren 18an izango 
da, Ekogunean (Donostia). 

Irabazleak 3.000 euroko saria 
poltsikoratuko du, eta finalista 
guztiek produktu ekologikoz 
betetako saski bana jasoko 
dute. Aurtengo gaia ‘IKTak eta 
Ekologia’ da.

Baldintzak

Lehiaketan parte hartzeko 
ezinbestekoa izango da talde 
bat osatzea, 4 eta 6 kide arte-
koa (16 urte baino gehiago 
eduki beharko dituzte partai-
deek). www.euskararenginka-
na.net  webgunean eman 
beharko da izena, eta datuak 
ematearekin batera talde 
bakoitzak aurkezpen bideo 
bat egin beharko du, taldea 
bera eta babestu nahi duten 
euskararen aldeko egitasmoa 
ezagutzera emateko. 

Urtarrilaren 18an ireki zen 
izen-emate epea, eta otsaila-
ren 18an itxiko da (egun hori 

barne). Edozein zalantza 
argitzeko, antolatzaileek 
eskatu dute euskararenginka-
na@ekogunea.net helbide 
elektronikora idazteko. 

Dinbi Banda irabazle

Lasarte-Oriak izan zuen 
ordezkar i tza San Telmo 
museoan egin zen lehengo 
urteko ginkanaren finalean, 
Dinbi Banda batukada taldea 
izan baitzen finalistetako bat. 

Ezaugarri desberdinetako bost 
froga egin behar izan zituz-
ten, hiru binaka eta beste biak 
taldeka: hizkuntza gutxituak 
mapa batean kokatu, 'txime-
leta' hitzaren ahalik eta sino-
nimo gehien pentsatu eta 
idatzi, San Telmo museoan 
bertan hizkuntza gehien zeki-
zkien pertsona topatu...

Bukaeran, talde bakoitzak 
lortutako puxtarriak zenbatu 
zituen Ilaski Serrano aur-

kezleak. Lau finalistetako bik 
puxtarri kopuru bera lortu 
zituzten: 17 eskuratu zituen 
Dinbi Bandak eta baita Algor-
tako bertso-eskolak ere.

Bi taldeen arteko ber-
dinketa eman zenez, 3.000 
euroko saria bien artean 
banatzea erabaki zuten. Ikus-
teke dago nork hartuko duen 
aur ten  b i  ta lde  hor ien 
lekukoa. Erantzuna, apirilaren 
18an, Ekogunean. 

Dinbi Banda herriko batukada taldeko bi kide (eskubitik hasita bigarrenak) iazko Euskararen Ginkanaren finalean lehiatzen. 

Euskaraz eta euskararekin gozatuz

Euskararen Ginkanaren laugarren edizioa izango da aurten-

goa. Taldekako lehiaketa izango da, ohi bezala. Dagoeneko 

irekita dago izena emateko epea; otsailaren 23a izango da 

azken eguna. Lasarte-Oriak izan zuen ordezkaritza lehengo 

urteko ginkanan, Dinbi Banda batukada taldea izan baitzen 

irabazleetako bat, Algortako Bertso Eskolarekin batera. 

Euskararen Ginkanaren IV. edizioa antolatu dute Kutxa Ekoguneak eta Azkue Fundazioak

EUSKARA

Kanporako giro ezatsegina 
eg i ten  zuela  ikus i ta , 

Manuel Lekuonako auditorio 
nagusiko epeltasuna gustura 
ha r tu  zu t en  an tze rk i a , 
musika eta ipuina nahastu 
zituen ‘Opera abeslaria’ obra 
ikustera joan ziren herrita-
rrek. Ia ordubeteko emanal-
dian, Deabru Beltzak talde 
bilbotarreko aktoreek opera 
abeslari baten ibilbidea eta 
gainbehera kontatu zituzten. 
Euskaraz, kolore eta argiekin 
jokatuz, haurren arreta bere-
ganatu zuten.

Idoia Somoza sopranoaren 
ahots indartsuak eta Marta 
Galeguillosen pianoaren doi-
nuek primeran lagundu zio-

t e n  K a t r i n  S c h l e g e l 
antzezlearen lanari. 

Udaleko kultura, hezkun-
tza eta euskara sailak urtarri-

lean antolatutako azken 
antzerkia izan da, datozen 
hi labeteetarako gehiago 
aurreikusi dituzte.

'Opera abeslaria' obra Manuel Lekuonan

Lasa r te -Or iako  Uda lak 
aldaketa batzuk egin ditu 

Okendo p lazan dauden 
zuhaitzetan. 

Arazoak ematen zituztela 
ikusita, udalak zuhaitz guzti 

horien txorkoak aldatzea era-
baki du, eta fundizioko ba-
tzuk jarri ditu. 

Obrak bukatuta daude 
jada; itxura berria dute orain 
Okendoko zuhaitzek. 

Zuhaitzen oinak aldatu dira

Okendoko zuhaitzen txorkoak aldatu ditu Lasarte-Oriako Udalak.

Antzerkia eta musika uztartu zituen larunbat arratsaldeko obrak.

E
rketzeko kideak Zuma-
buruko eskolatik irtengo 
di ra  o tsa i laren 4an, 

arratsaldeko 18:30ean. Egun 
bat lehenago entsegu oroko-
rra egingo dute 20:00etan, 
Zumaburuko ikastetxean.

Zabaletako herritarrek, ohi 
bezala, auzoa eta baserriak 
zeharkatuz lau bat orduko 
ibilbidea egin asmo dute Anto-
nio Blas plazatik abiatuta, 
arratsaldeko 18:00etatik aurre-
ra. Amaitzean, afari merienda 
antolatu dute lokalean.

Erdigunean berriz, Xumela 
abesbatza eta bertso eskolako 
kideak kalez kale eta taber-
naz taberna egingo dute kan-
tuan. Brigitarren komentura 
ere egingo dute bisita. Hitzor-
dua arratsaldeko 19:00etan 
dute jarria, Jalgin.

Ikastetxeak

Ikastetxeetako gaztetxoek ere 
ospatuko dute Santa Ageda 
bezepera, eguraldiak errespe-
tatzen baditu behintzat.

Sasoeta-Zumaburu ikaste-
txeko LH6ko ikasleak Zuma-
buruko ikastetxera jaitsiko 

dira etzi 15:00etan txikienekin 
kantatzera eta arratsaldeko 
16:20ak aldera, Sasoeta ikas-
tetxeko atarian Santa Agedako 
hainbat kopla abestuko dituz-
te ziklo guztietako ikasle eta 
irakasleek makilak eskutan.

Landaberri-Garaikoetxean 
ere antolatu dute Santa Ageda 
egunerako planik.

Haur Hezkuntzako txikiak 
10:00etan abiatuko dira 
merkatu aldera. Asteazkena 
denez, ziur postuak eta herrita-
rrak alaituko dituztela. DBHra 
ere hurbilduko dira eta denek 
batera egingo dute kantuan.

Landaberrin berriz, eguer-
dian jolastokiko anfiteatrora 
irten eta LH 3-4-5 eta 6. mai-
lakoek elkarrekin egingo dute 
oles, ohiko koplak abestuz.

Azkenik,  arratsaldeko 
15:00etan 6. mailako talde 
koxkor bat Unai Muñoa ber-
tsolariarekin batera joango da 
Kaxkarrora bueltatxo bat 
eman eta auzoa alaitzera.

IKASTAROAK

KzGuneko ikastaro eskaintza berria 
otsailerako
Herriko KzGuneak ikastaro eskaintza berria du otsailerako. 
Google Apps ikastaroa otsailaren 2an hasi eta 13ra arte luza-
tuko da. Euskaraz emango da 18:00-20:00ko ordutegian. 
Interneteko oinarrizko ikastaroa berriz, 30 ordukoa izango da 
otsailaren 9an hasi eta 27ra bitartean. Gazteleraz emango da 
hau, 16:00-18:00etara eta otsailaren 16tik martxoaren 3ra 
18:00-20:00 ordutegian. Sare sozialen inguruko ikastaroa ere 
badago aukeran. 14 ordukoa izango da otsailaren 23tik mar-
txoaren 3ra eta hau euskaraz emango da 11:00etatik 
13:00etara. Ikastaroak doan dira eta izena emateko euren 
webgunean edo zentroan bertan egin beharko da.

KULTURA

Euskal inauterietako entseguak

Otsailaren 14an eta 15ean izango dira Inauteriak gurean. 
Igandean, ohi bezala, Euskal Inauterien txanda izango da. 
Aurten desfile bakarra egingo da, arratsaldekoa, eta honetan 
parte-hartzea irekia da. 

Dantzak ikasteko bi saio izango dira datorren astean. 
Astelehena 9 eta asteazkena 11, biak Villa Mirentxuko trinke-
tean egingo dira 20:00etatik 21:00etarako ordutegian.  
Antolatzaile taldeak, hauetan parte hartzera deitzen dituzte 
herritarrak.

BERTSOLARITZA

Azken bertso-desafioa ostiralean

Herriko Earra! bertso eskolak antolatutako azken bertso desa-
fioa izango da ostiralean Jalgin. Orain arte herriko bertsolariek  
hiru desafiotatik, hirurak irabazi dituzte. Hernani, Tolosaldea 
eta Andoaingo bertsolarien aurka garaile atera dira herrikoak 
orain arte. Ostiralean berriz, Errezil eta Azkoitiko bertsolariak 
izango dira Jalgiko oholtzan. 

Momentuz, azken bertso desafioa izango da ostiralekoa 
eta antolatzaileen esanetan orain artekoekin bezainbeste 
gozatuko dute ikusleek. Sarrera doakoa da eta 22:30ean 
emango zaio hasiera saioari Jalgin.

ZINEMA

Itsaspeko zinema zikloa antolatu du 
Danok Kidek
Real Sodiedad klubeko itsaspeko atala eta Lasarte-Oriako uda-
laren laguntzarekin, 4. itsaspeko zinema zikloa antolatu du 
Danok Kide elkarteak. Saioak otsailaren 9, 16 eta 23an izango 
dira 19:30ean hasita Manuel Lekuonan. Hauetan dokumental 
eta bideo mota desberdinak ikusi ahal izango dira. Sarrera 
doan izango da eta antolatzaileek iazko arrkasta errepikatzea 
espero dute.

Ikusi ahal izango diren lanetako batzuk dira, “Bali”, 
“Oparia” eta “Bizirik irauteko markatuak”. 

Baserritar jantzia soinean eta makila eskutan, kalez kale ibiliko dira herriko hainbat talde, eguraldi txarrik ez bada bederen.

Oles egitera gatoz!

Santa Ageda bezpera eguna izango da asteazkenean eta 

ohi bezala, Erketz, Xumela, bertso eskola eta Zabaletako 

auzokideek egingo dute kantuan Euskal Herriko hainbat 

txokotan bezala. Tradizioari eutsiz, Santa Agedari oles egi-

tera irtengo dira kalera baserritarrez jantzita, urritz-makila 

eskutan. Asmoak, bi: Euskal Herriko eguna ospatzea eta 

bide batez, ohitura zaharrak gordetzea, ondorengoei 

erakusteko asmoz.

Eguraldia lagun, eskean irtengo dira etzi hainbat herritar

SANTA AGEDA

Lanketa bat burutzen ari da 
EH Bildu, datozen udal 

hauteskundeetara begira. Bi 
fase egin dituzte orain arte, 
eta bertan jasotako iritzi, 
diagnostiko, datu eta beste 
hainbat gauza aurkeztuko 
dituzte etzi Manuel Lekuo-
nako  h i t za ld i  a r e toan , 
ar ra tsa ldeko zazpie ta t ik 
aurrera. 

Koa l i z io  abe r t za leak 
“Lasar te-Oriako herr i ta r 
guztiei” luzatu die asteazke-
neko plaza ireki horretan 
parte-hartzeko gonbitea. 

Hori egin ostean, otsaila 
eta martxoan zehar hiruga-
rren fasea jarriko dute mar-
txan. Hauteskunde programa 

eta hautagai-zerrenda hasiko 
dira prestatzen. “Hurrengo 
agintaldiari begira herritarren 
parte-hartzean eta justizia 
sozialean oinarritutako lan 
arduratsua egitea da gure 
helburua”, adierazi du koali-
zio abertzaleak.

Etorkizuneko erronkak

Hiru bilera ireki egin zituen 
EH Bilduk joan den astean. 
100 bat herritarrekin batera, 
etorkizuneko Lasarte-Oriako 
erronkak definitu zituen koali-
zio abertzaleak anbulategi 
berrian kokatuta dagoen Udal 
Euskaltegian.

Hamar arlo desberdin 
landu zituzten EH Bilduko 

kideek eta herritarrek hiru 
b i l e r a  h o r i e t a n .  “ O s o 
emankorrak izan dira saioak; 
ekarpen ugari jaso ditugu”, 
azaldu dute antolatzaileek.

Bi zeregin nagusi gauzatu 
zituzten bileretan: orain arte-
ko udal politiken eta udale-
r r ia ren egoerak  az ter tu 
zituzten, “elementu positibo 
zein negatiboak” identifika-
tuz. Bestetik, etorkizuneko 
herriko erronkak definitu 
zituzten: 'Lasarte-Oria 2030' 
delakoari forma ematen hasi 
ziren.

Datozen udal hauteskun-
deetarako lanketaren bigarren 
fasearen baitakoak dira bi 
zeregin horiek. 

Her r i t a r rek  eg indako 
inkesten emaitzak, aurreko 
agintaldiko lanaren balora-
zioa eta aipatutako hiru bile-
retan jasotako guztia. Horiek 

denak aurkeztuko dituzte EH 
Bilduko kideek etziko plaza 
irekian. Aurkezpen horren 
ondoren, hirugarren fasea 
hasiko dute. 

Hiru bilera egin zituzten EH Bilduk eta hainbat herritarrek joan den astean. 

Plaza irekia egingo du EH Bilduk etzi, Manuel Lekuona kultur etxean

Inauteri tradizionala, ezagutu, 
ulertu... gozatzeko! 

DABID EGIZABAL

U
rtero bezala, aurten-
goan ere inauteriak 
datozkigu. Laster izan-

go dira gure artean Xiberuko 
zamalzain, txerrero, pitxu 
bahumeak; Lantzeko Miel 
Otxin, Ziripot, txantxoak, 
Zubieta eta Iturengo joaldu-
nak, etab. luze bat. Baina non-

dik datoz pertsonaia hauek, 
esanahirik badute edo izan 
zuten, funtziorik betetzen al 
dute? Ezer al dute komunean?

Halako galderei erabateko 
erantzun bat ematea benetan 
lan zaila da, hala ere, Juan 
Antonio Urbeltzen lanean 
oinarrituta, saiatuko gara gal-
dera hauei argi pixka bat 
ematen.

Mundu kaotikoa

Antzinako giza taldeentzat 
mundua leku 'kaotikoa' zen 
non heriotzak ustekabean 
harrapa zezakeen taldea. 
Goseteak, gaixotasun kutsako-
rrek sortutako izurriteak, egu-
raldia, basapiztien nahiz beste 
giza-taldeen erasoak... Duda-
rik gabe bizirautea benetan 
lan gogorra zen. Ingurune 
arrotz eta arriskutsu honetan 
bizirauteko ezinbestekoa 
bihurtu zen ingurunea bera 
ezagutzea eta ulertzea, gerora 
kontrolatu ahal izateko. Eten-
gabeko ahalegin horretan, 
emeki-emeki giza taldeak 
euren ingurunea eta euren zer 
izanari buruzko ezagutza sor-
tzen eta metatzen joan ziren.

Antzinako giza taldeek ez 
zuten egun guk gure inguru-
neari buruz dugun ezagutza. 
Horregatik hura ulertzeko sor-
tutako mito, metafora, kondai-
ra, errito eta beste; guztiz 
barregarriak iruditzen bazaiz-
kigu ere, ingurune arrotz eta 
arriskutsuan bizirik irauteko 
jardunbideak eskaintzen 
zituzten, bizi iraupenerako 
tresna ziren, orduan zeukaten 
ezagutza mailarekin bat egiten 
zutenak. 

Neolitikoan, orain 12.000 
urte, Tigris eta Eufrates ibaien 
artean, lehenengo herri neka-
zariak agertu ziren. Nekazari-
tzak erabat aldatu zuen 
gizadiaren bizimodua eta 
mundu ikuskera. Nekazaritza-
ri esker munduak hain kaotiko 
izateari utzi zion. Honelaxe 
sortuko ziren lehenengo bizi-
toki egonkorrak, lehenengo 
herrixkak eta hauekin batera 
giza taldeak antolatzeko beste 
eredu bat. Lehen erabateko 
'kaosa' zegoen lekuan, orain 
orden apur bat  zegoen 
herrixka barruan. Herrixketatik 
kanpo, dena den, 'kaosak' 
bere horretan jarraitzen zuen.  

Beldurtzen zituen kaosari 
aurre egin ahal izateko, giza 
taldeek zorigaitza aurrikusteko 
edota uxatzeko ustezko gaita-
suna zuten konjuru eta erritoak 
sortu zituzten txamanen eta 
aztien eskutik, mitoek, kondai-
rek eta metaforek eskaintzen 
zuten jakintza medio. Beraien 
zeregin nagusia,  beraz, 
kanpoko kaosa herrian sar 
zedin galaraztea zen, hau da, 
zorigaitza uxatzea.

Zomorro izurriteei 
beldur

Garai hartan  kanpo-
tik iristen ziren gaitz 
guztien artean bel-
d u r g a r r i e n e -
takoak, behar 
bada, zomo-
rroen izurri-
teak ziren. 
Herri asko-
ren tradi-
z i o a n , 
zenba i t 
z o m o -
r r o k , 
e u l i k , 
el txok edota 
otiak kasu, zori-
gaitzarik beltze-
n a
er representa-
tzen dute. Izan 
ere, eltxoak bai-
tira odola xurgat-
z e n  d u t e n e a n 

gaixotasun askoren trasmisore; 
eta otiek, bestalde, uztak jaten 
dituztenean giza taldera gose 
gorria dakartzate. Goseteare-
kin batera, zibilizazioa desegi-
turatzen da eta 'kaosa' 
itzultzen da indar betean, eta 
harekin gizartearen desegitura 
eta atzeratze soziala, abilezien 
eta lanbideen galera ekarriz 
eta lotura eta sustrai gabeko 
bizitza arlotea hasiz. 

Bestetik, nekazaritzak 
berak sortu zuen soberako 
janariari esker giza taldeen 
populazioak nabarmen egin 
zuen gora. Hori dela eta, lur 
eremu berriak kolonizatu 
behar izan ziren lagun guztiei 
lekua egin ahal izateko. Hone-
laxe iritsiko da gizadia, zomo-
rroen bizitokietara. Lehia 
gogorra izan zen. Giza taldeek 
basoak errotik moztu, padurak 
lehortu eta ibaiertzeetan asen-
tamenduak eraiki zituzten. 
Aldi berean, bildutako janari 
soberakinak jaten zituzten izu-
rriteen aurka ere borrokatu 
behar izan zuten.  Esan 
dezakegu gizadia harreman 
gatazkatsuan bizi izan dela 
zomorroekin aspaldidanik.

Zomorroen aurka borrokan

Konjuru eta errito majikoak 
ere maiz erabiltzen ziren 
borroka honetan, orduko giza 
taldeen sinismenean eraginko-
rrak zirelakoan. Herri askoren 
erritoetan antzeman daiteke 
orduko giza taldeek eginiko 
borrokaren berri. Akaso adibi-
de esanguratsue- n a 
i n a u t e r i e n a , noski , 
inauteri tradizio- n a l a z 

a r i  g a r a . B e r a z , 
inauterietan antzez-

ten dena, gizadia-
r e n e t a 
xomo- rroen arte-
k o erlazioa li-

t z a t e k e . 
Zomorroek 
z e k a r t e n 
kaosa herri-

t ik  kanpo 
e u s t e k o , 
ezinbestekoa 
zen  zomo-
rroak kontrola-
tuta edukitzea. 
Inau te r ie tan 
mito hau iru-
dikatuko litzate-
ke.

Etimologiko-
ki 'Ihauteri' hi-
tzak bi hauetan 
du jatorria. Bate-
tik 'Arastui' kima-
tutako zuhaitzak 
landatzea esan 

Herrian Euskal Inauteriak igandean antolatzen dira. Hauek 

prestatzeko herriko elkarte ezberdinak biltzen dituen taldea 

ari da lanean azken hilabeteetan. Erketz, Kukuka, Ttirriki-

Ttarraka, Lasarte-Oriako musikariak, plaza dantzako irakas-

leak eta Ttakuneko kideak dira eta herrian aspaldi hasi zen 

ohiturari jarraipena ematea da asmoa, aurten egitaraua 

pixka bat aldatuko duten arren. Talde honetan dago Dabid 

Egizabal herritarra eta berak euskal inauteri tradizionalaren 

jatorrian sakondu du Juan Antonio Urbeltzen lana erabilita. 

Euskal Inauteriaren tradizioa zein den ezagutzea garrantzitsua da hau galdu ez dadin

nahi du eta bestetik, 'iñausti' 
kimatzeko garaia esan nahi 
duena.

Antzeko elementuak

Inauteri tradizional askok 
elkarbanatzen dituzte elemen-
tuak.

Eu ska raz  i n t s ek tua r i 
'Xomorro' esaten zaio eta dis-
frazari 'mozorro'. Antza han-
diko hitzak, behar bada izan 
zitekeen, mozorroekin gizakia 
zomorrotu egiten dela, hau 
da, zomorro bihurtzen dela. 
Maskaradako zamalzaina otia 
litzateke, katuzain, ar mota 
bat, eta beltzez margotutako 
eta arropa zahar eta zikinez 
jantzitako hainbat pertsonaiak 
duten berezko izaera ero, 
anarkiko eta kontrolgabekoari 
erreparatzen badiogu, alde 
batetik zomorroak edota 
goseak jota desegituratutako 
gizarte bateko sustrai gabeko 
pertsonak islatuko lituzkete.                                                             

Bestetik, 'aras-
tui' eta 'inausi' hi-
tzek zomorroen 
bizitza zikloarekin 
erlazio zuzena 
dute, izan ere 
ihauteri garaia 
kimatzeko eta 
lurra jorratzeko 
gara i  bai ta , 
zuhaitzak eta 
lurra zomo-

rroen larbaz garbitzeko garaia, 
uzta garaian hazi ez daitezen 
eta uzta arriskuan gera ez 
dadin. Larbak irudikatu zi-
tzaketen pertsonaien artean 
daude Ziripot tankerako 
mozorroak. Zomorro lodi-
lodia, larba egoeran alegia. 
Bestetik, usteldutako zatoak, 
euliak eta eltxoak ugaltzeko 
biotopo ezinhobeak dira, hor-
tik dator zatoak edo botak 
erretzeko ohitura, edo hainbat 
dantzetan zatoa kolpatzeko 
ohitura (jorrai dantza), bai eta 
lurra kolpatzeko hainbat dan-
tza urrats.

Hala ere, jakina da guk 
zomorroak hiltzeko dugun 
gaitasuna, zomorroek biderka-
tzeko dutena baino askoz ere 
txikiagoa dela. Hain da horre-
la, zomorroak urtero buelta-
tzen direla. Horren harira, ez 
da harritzekoa inauteri asko-
tan etxez etxeko bilketa edo 
eskea ospatzea non irudika-

tzen den nolabait, zomorroek 
sortzen duten gaitza saihestea-
rren urtero zomorroekin egin-
go litzatekeen hitzarmena. 
Janaria, edaria edo bestelako 
opariak eskainita gure zorra 
kitatuta uzten dugu zomo-
rroekin. Ildo beretik, inauteri 
askotan antzezten da zomo-
rroarekin zerikusia duen per-
t s o n a i a r e n  b e r p i z t e a … 
Xiberuko Pitxu pertsonaia 
kasu.

Laburbilduz, zomorroak 
eta gizadiaren arteko harrema-
na ardatza duen teoria hau bat 
dator edozein inauteritan topa 
ditzakegun elementu askore-
kin. Zoritxarrez ez denekin, 
izan ere, argi eduki behar 
dugu, inauteriak funtzio sozial 
jakin bat betetzen zuela, 
zomorroen gaitzetik babestea. 
Eta garai-garaiko jakintzaren 
arabera, zinez pentsatzen 
zuten eraginkortasunik bazue-
la. 

Argien Mendetik hona, 
hala ere, gizarte mendebalda-
rretan ez da konjuru eta errito 
magikoen beharrik izan zomo-
rroen izurriteak kontrolatzeko, 
beste bide batzuk erabili izan 
dira, zientifikoagoak eta tek-
nologikoagoak. Hainbat erri-
t ok ,  i nau t e r i ak  ba rne , 
zomorro-izurriteen kontrako 
babes-errito gisa erabiltzeari 
utzi zioten, eta pixkanaka des-

agertzen joan ziren edo beste-
lako funtzio bat betetzera pasa 
ziren. Gainera, garai berriekin 
batera, elementu berriak sar-
tzen joan ziren erritoan 
aldaketak sakonak eraginez, 
janzkera esaterako. Adibidez, 
hainbat inauteritako pertso-
naiak 'Kaskarots'-ak gaur egun 
jantzi dotorea badute ere ikusi 
beharko litzateke jatorrian 
nolakoak ziren, izan ere, 'Kas-
karots' hitza etor zitekeen 
'kaskar' hitzetik, gaixotasuna 
adieraziko lukeena, eta ez 
'kaska' hitzetik, 'txapela' esa-
nahia lukeena. Kaskarotsak 
gaixotasunaren maskara 
lirateke.

Jokaera aldaketa

Esan  beza la ,  ga ra i 
modernoko inauteriek 
agian bestelako fun-
tzioa betetzen dute 
gizartean. Hainbat 
egunez “onartu” egi-
ten dira beste garai 
batean onartuko ez 
liratekeen jokaerak, 
moral zorrotzak ezar-
tzen duen presiotik 
askatuz; beti ere norbe-
raren identitatea ezkuta-
tuz. 

Hor egon daiteke 
gaur egungo inauteri 
maskara eta inauteri 
jantzi askoren jatorria 

(Veneziako inauteria adibi-
dez).

Laburbilduz, teoria honek 
erritu asko harremantzen ditu 
eta zentzu bat ematen dio 
inauteriaren kosmogoniari. 
Jakina, nahiz eta elementu 
ugari teoria honen barnean 
sartzea oso erraza den, beste 
batzuk ez… Ez dakigu men-
dez mende jasandako aldake-
ten eraginez a la  berez 
jatorrian mitoa bera, beste-
lakoa zelako. Akaso inoiz jaki-
terik izango da zalantza izpirik 
gabe gure arbasoek zergatik 

eratu zituzten halako erri-
toak… Bitartean pausoz 

pauso, azalpenez azal-
pen… Espero dezagun 

ikerlari gehia-
go egotea 

lan horre-
t a n 
b e r a i e n 
gogoetak 
g u r i 
eskaintzeko 

eta gure iraga-
na hobeto 

ulertzeko 
eta balo-
ratzeko.

Erketzek, Kukukak, Ttirriki-
Ttarrakak, Lasarte-Oriako 
musikariek, plaza dantzako 
bi irakasleek eta Ttakuneko 
kideek osatzen dute Euskal 
Inauteriak gurean antola-
tzeko taldea. 

A u r t e n g o a n  h a i n b a t 
aldaketa proposatu dituzte 
ohiko egitarauan eta espero 
dute, otsailaren 15ean ere, 
inauteri eta jai giroa nagusi-
tzea herrian.

Goizean Okendo plazara 
mugatuko dira ekintzak. 
12:00etatik hasita hiru gune 
izango dira bertan. Gune 
batean panel ezberdinak 
ikusi ahal izango dira Euskal 
Herriko inauterietako pertso-

naia eta ohituren inguruan.
Bigarren gune batean, 

txantxo mozorroa egiteko 
aukera izango da. Materiala 
bertan edukiko dute antola-
tzaileek eta animatzen diren 
herritarrek euren mozorroak 
prestatzeko aukera izango 
dute.

Hirugarren gunean, dan-
tzak ikasteko aukera ere 
izango da. Dantza errazak 
izango dira momentuan 
jarraitzeko modukoak. 

Goizeko ekintzetan parte 
h a r t z e n  d u t e n e n t z a t 
hamaiketakoa egongo da.

Atsobakarretik desfilea

Arratsaldean, animatzen diren 

guztiek ohiko desfilean parte 
hartu ahal izango dute. 

Aurretik indarrak hartze-
ko, txokolate jana egingo da 
17:00etan Atsobakar egoitza 

eta eskolaren inguruan. 
Jarraian, 17:30ean abiatuko 
da desfilea herriko erdigune-
ra. Atsobakar egoitzatik irten 
eta Tajamarreraino, bertatik 

Kale Nagusia hartu eta lehe-
nengo biribilgunean buelta 
hartu eta Okendora abiatuko 
dira dantzariak. 

Sustatzaileek gogoratu 
nahi dute desfile hau irekia 
dela. Hain zuzen, dantzak 
ikasteko igandean ez ezik, 
aurrez ere izango da aukera. 
Otsai laren 9an eta 11n 
20 :00e ta t i k  21 :00e ta ra 
trinketean egingo dira saio 
irekiak.

Behin desfilea plazara iri-
tsita, azken dantzak egin eta 
hartza erreko da jaiari amaie-
ra emateko. Antolatzaileek 
herritarrak animatzen dituzte 
txantxoz jantzita kalera ate-
ratzera eta festan murgiltzera. 

Euskal Inauteriak herrian

JON ALTUNA EGITEGI

B
arrurako giroa egin zuen 
larunbat arratsaldean 
Lasarte-Orian. Euria, 

haizea, kazkabarra... Ekaitza 
azken finean. Eta Michelinen 
gogor jo zuen gainera. Osta-
darrik ez genuen ikusi ez 
zeruan, ezta Michelingo ber-
degunean ere.

Elgoibartarrek hartu zuten 
aurrea markagailuan. 12. 
minutuan eskuin hegaletik 
barnekaldia egin eta bigarren 
zutoinean bakarrik errematatu 
zuen kanpoko aurrelariak Iker 
Hernandoren sarea zulatuz. 
Atsedenaldira joan aurretik 
beste bi gol jaso zituen Osta-
darrek gainera, hamar minu-
tuko tartean. 

Aitor Maneroren gola izan 
zen arratsaldeko ostarte baka-
rra. Argi printza bat izan zen 

aldageletarako bidea hartu 
baino lehenago gola sartu 
izana. Elgoibartarren defentsak 
eta atezainak ez zuten elkar 
ulertu eta Manerok baloia 
lapurtuta gola egin zuen. 

Aldea txikituta, bigarren 
zatiari hasiera bikaina eman 
zioten Mikel Medina eta Gabi 
Sanchezen mutilek. Zelai 
erdiaren jabe egin ziren eta 
aukeraren bat edo beste sortu 
arren, tamalez, 1-4koa sartu 
zuen Elgoibarrek aldaratzez 
jositako jokaldi nahasi baten 
ostean. Eta hor bai, hortxe 
amaitu zen benetan neurketa. 
Amore eman zuten herritarrek 
eta beste bi gol sartu zizkieten 
partiduaren hondarrean.

Sua beheko postuetan
Antzuola, Usurbil, Bergara, 
Hondarribia eta Ostadar dira 
Ohorezko Erregional maila 

galtzeko arrisku gehien duten 
taldeak. Oraindik jokatzeko 
neurketa asko geratzen diren 
arren, aurkari zuzenen aurka 
puntuak pilatzea ezinbeste-
koa izango da hemendik 
aurrera, gol averagea tarteko.

Datorren astean Bergara-
ren aurka jokatuko du Osta-
darrek. Lasarteoriatarrek 
bezalaxe, 20 puntu dituzte 
bergararrek sailkapenean eta 
irabazten duenak aurrerapau-
so galanta emango du salba-
zioaren bidean.

Ohorezko Erregionalek 1-6 galdu dute Elgoibarren aurka eta jaitsiera postuetan sartu dira

Hiru gol hamar minututan. Lehen zatiko hamargarren 

minututik hogeigarrenera hiru gol jaso zituzten lasar-

teoriatarrek. Hortxe galdu zuten Ligako 20. jardunal-

dian jokoan zegoen guztia. Puntuak, eta sailkapenean 

gora egiteko aukera eta konfiantza ere bai. Kolpea 

bikoitza izan zen gainera, Ostadarrek azpitik zituen 

hiru taldeek puntuak zakuratzea lortu baitzuten aste-

buruan. Antzuolak eta Hondarribiak bana berdindu 

zuten eta Usurbilek 1-0 irabazi zion Bergarari. Lanean 

jarraitu behar mailari eusteko.

6 kirolak

Ostadarrik gabeko ekaitza Michelinen 

Iraupen luzeko atleta herrikoi 
onenetakoa dela berresten 

ari da urtea joan eta urtea eto-
rri Raul Gomez Margallo 
lasarteoriatarra. Bigarren urtez 
jarraian, Kirolprobakek anto-
latzen duen liga irabazi du. 
Denera 15 proba osatuta, 
1963,5 puntu zakuratu ditu. 
Manu Hurtado beasaindarra 
eta Victor Madejon irundarra 
izan ditu lagun podiumean.

Herritarren artean emaku-
mezkoetan lehena Arantxa 
Zapata izan da, 658,39 pun-
turekin. Lasarte-Oriako las-
terkaririk onena izan da Mari 
Carmen Olaso eta Rebeca 
Villanuevarekin batera.

Sa i lkapena osa tzeko, 
2014. urte osoa hartu da kon-
tutan. Urtarrileko Errege Kro-
sean  has i  z i r en  p roba 
puntuagarriak eta Beasain eta 
Donostiako San Silbestreekin 
amaitu. Denera 55 kros dira 

eta batik bat Gipuzkoa eta 
Nafarroa iparraldeko lasterke-
tak biltzen ditu.

Donostiako Aquariumean 
egin zuten sari-banaketa 
asteazkenean. Gizonezkoetan 
Raul Gomez Margallo izan 
zen garai le eta emaku-
mezkoetan Claudia Behobide.

Parte-hartze datuak
Herri korrikalaria dela frogatu 
du Lasar te-Oriak 2014. 
urtean. Denera 188 herrita-
rrek parte-hartu dute Kirolpro-
bakek antolatutako lasterketa 
batean behintzat gutxienez. 
Horietako 42 izan dira 
emakumezkoak.

K RO S A K . -

 F U T B O L A . -

Raul Gomez Margallo V. Kirolprobak Ligako 
garaile, bigarren urtez jarraian

Raul Gomez Margallo iazko Lasarte-Oria Bai! krosean.

 I G E R I K E TA . -

Nahia Zudaire Espainiako txapeldun kirol 
egokituko 50 bizkar frogan

Buruntzaldea IKTko Nahia Zudaire gazteak emaitza bikainak esku-
ratu zituen urtarrilaren 24 eta 25eko asteburuan Valladoliden. Eus-
kadiko Kirol Egokituko Selekzioarekin aritu zen lehian Gazte 
mailako Espainiako Txapelketan.

Bakarkako hiru probatan lehiatu zuen Zudairek (50 libre, 100 
libre eta 50 bizkar) eta horretaz gain, 4x50 estiloak eta 4x50 estilo 
libreko errelebuetan ere egin zuen igeri.

Banakako lehiaketetan lortu zituen emaitzarik esanguratsuenak. 
50 bizkar proban lehenengo izan zen eta 50 eta 100 libreetan 
berriz, hirugarren. Sailkapen nagusian bosgarren egin zuen lortu-
tako emaitza onei esker. Errelebu probetan nagusi izan ziren eus-
kaldunak eta taldeka Euskal Selekzioa txapeldunorde izan zen.

Egindakoarekin oso gustura eta pozik azaldu zen Zudaire, eta 
baita Borja Apeztegia prestatzailea ere: “Asteburu bikaina osatu du 
Valladoliden, esperientzia polita ekarri du handik. Zorionak eman 
eta gozatzen segi dezala esatea besterik ez da geratzen”, adierazi 
du Buruntzaldea IKTko entrenatzaileak.

BURUNTZALDEA IKT

Gorka Brit eginahalak eta bi egiten baloia arean jartzeko, baina Ostadarreko jokalariek ez zuten ate aurrean asmatu.

Aitor Manerok egin zuen etxekoen gol bakarra.

Lasarte-Oria

Zinema
MANUEL LEKUONA KULTUR-ETXEA

Ostirala, 22:00etan
'Birdman' filma Okendok antolatu-
tako zine forumean. Alejandro Iñarri-
tu zuzendariaren azken lan honek 
bederatzi izendapen jaso ditu Oscar 
sarietarako. Sarrera 5,50 euro.

MANUEL LEKUONA KULTUR-ETXEA

Larunbata, 20:00etan
'Birdman' filma helduen zinema ata-
lean. Sarrera 5,50 euro. 

MANUEL LEKUONA KULTUR-ETXEA

Igandea, 17:00etan
'Stand by me Doraemon' filma ikusi 

ahal izango da haurren zinema ata-
lean. Emanaldia Euskaraz. Sarrera 
3,80 euro.

MANUEL LEKUONA KULTUR-ETXEA

Astelehena 9, 19:30ean
Danok Kidek antolatutako Itsaspeko 
zinema zikloaren hasiera izango da. 
Honetan "Erraldoien gaua" 5 minu-
tuko bideoa ikusi ahal izango da. 
Ondoren, "Malkoak itsasoan" 3 
minutuko lana, "Algodre"6 minu-
tuko laburra eta azkenik, "Bali" ize-
neko lanaz gozatu ahal izango dute 
bertaratutakoek. 52 minutuko irau-
pena du azken honek eta gazteleraz 
ikusi ahal izango da. Sarrera doan 
da. Hurrengo saioak otsailaren 16an 
eta 23an izango dira.

Santa Eskean
HERRIKO KALEETAN

Asteazkena, 18:00etan
Herriko zenbait talde Santa Ageda bez-
peran kantari aterako dira. Zabaletako 
bizilagunak 18:00etan geratu dira 
inguruko baserrietara joateko, Erketze-
koak 18:30ean aterako dira Zuma-
buruko eskolatik eta Xumela eta Earra! 
bertso eskolakoak erdigunetik ibiliko 
dira 19:00etan hasita.

Bertsolaritza
JALGI KAFE ANTZOKIA

Ostirala, 22:30ean
Herriko Earra! Bertso eskolak antola-
tuta, azken bertso desafioa izango 
da Jalgin. Kasu honetan Azpeitia, 

Errezil eta Azkoitiko Erniarraitz Ber-
tso-eskolako kideen  aurka ariko dira 
herrikoak. Sarrera doan.

Ikastaroa
AMARAUN LUDOTEKAN

Larunbata, 11:00etan
Familia osoarentzako plana prestatu du 
Ttakun Kultur Elkarteak. Guraso eta 
gaztetxoentzako makilaje ikastaroa 
antolatu du Amaraun Ludotekan. Anto-
latzaileek zehaztu dutenez, “familiako 
kide guztiek tarte dibertigarri bat” iga-
rotzeko aukera egokia da makilaje ikas-
taroarena. Era berean, “Inauterietarako 
lagungarria” izan daiteke. Ikastaroan 
izena emateko azken eguna otsailaren 
5a izango da, eta bertara joaten diren 
haurrek heldu batekin batera joan 
beharko dute. Informazio gehiago esku-
ratzeko 943 37 14 48 telefonora deitu 
edo aisia@ttakun.com helbidera idatzi.

Andoain

Hitzaldia
BASTERON

Osteguna, 19:00etan
"Alzheimer gaixotasuna eta beste 
dementziak" hitzaldia eskainiko du 
Asier Lasa medikuak. Sarrera doan.

Musika
BASTERON

Larunbata, 20:00etan
Demodé Quartet-ekoak ziur daude 
Countrya, Jazz, Sanba, Bollybod edo 
Poparen jatorr ia Euskal Herr ian 
dagoela. Abesti eta “EPA!” showaren 
bidez Benito Lertxundi, Ken 7 eta beste 
taldeen kantak abestuko dituzte 
beraien estilo propioan. Sarrera 10euro.

non zer 7

Agenda

Asteazkena, Jalgi Kafe Antzokian 21:30ean

Jordania 

ezagutzeko parada

Ttakunek antolatutako diapora-
ma saioak izango dira otsaileko 
asteazken guztietan. Lehenengo 
saioan Sonia Rodriguez herritarra 
Jordan ian bar rena eg indako 
bidaiaz mintzatuko da. Bertan 
bizikletaz ibi lbideak egin ditu 
basamortua zeharkatuz. Sarrera 
doan da eta jateko zerbait jarriko 
du antolakuntzak. 40 minutuko 
azalpenaren ostean, bertaratu-
takoekin solasaldirako tartea 
zabalduko da.

Korrikaren materiala salgai
Martxoaren 19tik 29ra egingo da 
Korrika eta martxoaren 22an pasa-
ko da Lasarte-Oriatik. Urepelen hasi 
eta Bilbon amaituko da Euskal Herri 
osoa zeharkatuko duen ibilbidea. 
Dagoeneko salgai dago materiala 
herrian, Geltoki Kaleko AEKren 
Muntteri euskaltegian. 
Neskentzat eta mutilentzat kamise-
tak, txanoak, jertseak, buffak eta 
poloak bertan daudela jakinarazi 
dute AEK-ko kideek. Herritarrak 
euskaltegitik pasa daitezke materia-
la ikusi eta erostera, goiz eta 
arratsaldeko ordutegian.

Kilometroak 2015
Usurbilen ospatuko da aurten 
Kilometroak jaia Udarregi ikastolaren 
alde, eta egun hori antolatzeaz gain, 
urtean zehar hainbat ekitaldi egingo 
dituzte. Otsailaren 6an bertso-afaria 
antolatu da Saizar sagardotegian 
20:30ean. Bertan Uxue Alberdi eta 
Jon Maia ariko dira. Sarrerak Gattunk 

dendan eta Txirristra tabernan erosi 
ahal izango dira, 26 euroren truke (20 
eurotan ikasle eta langabetuentzat).

Zuen oharrak jarri, kexak adierazi edo eskutitzak 
argitaratzeko:

Geltoki kalea, 4  943 366858 txintxarri@txintxarri.info

Herritarren txokoa

Duela 1138 ale

Asteburua alertan pasa ondoren, askok gogoratuko zituzten herrian jazo-
tako uholde ezberdinak. 1997ko ekainekoak bereziki gogorrak izan 
ziren Orian. Gertaera honek auzorako aurreikusten ziren aldaketak 
aurreratzea behartu zuen. Orduan ere, herritarren elkartasuna nagusitu 
zen, “une larrietan jende asko laguntzeko prest azaldu zen. Herritar 
ugari kalera jaitsi eta laguntza behar zuten tokietan lan handia egin 
zuten. Goi Kalen adibidez, auzotar batzuk ur artean kotxeak mugitzen 
ibili ziren”. Dendari askok zioenez, igande hartakoak 1983ko uholdee-
tan izandako kalteak baino “larriagoak” izan ziren. Bi ordu eskas iraun 
zuen euriteak egun luzeetako lana ekarri zuen. “Ana Urchuegiaren hitze-
tan Lasarte-Orian jasandako kalteak handiak izan ziren: kolektoreak 
blokeatu egin ziren, energia elektrikoa erabat suntsituta geratu zen eta 
erdialdeko komertzioak kaltetuenetakoak izan ziren”.

Hemeroteka

“Orain herritarrek jai hobeak 
egiten dituzte”

TXINTXARRI

E
gun hauetan udalak San 
Pedro jaietarako proposa-
menak egiteko eskuorriak 

banatu ditu etxez etxe. Hauek 
bete eta parte hartze poston-
tzietan utzi behar dira. Taxio 
Arrizabalagak zinegotziak 
herritarrak animatzen ditu parte 
hartzera. Azken urteetan jaiak 
asko hobetu direla azpimarra-
tzen du eta hori, hain zuzen, 
herritarrek osatutako egitarau 
bat izan dutelako izan da. 

Abian da San Pedro jaiak 
antolatzeko prozesua. Zein 
balorazio egiten duzu orain 
arteko esperientziaz?
Orain arteko esperientzia oso 
aberasgarria izan dela esango 
nuke. Urtez urte, San Pedro 
jaiak antolatzeko prozesuak 
eboluzio bat izan du, pixka-
naka hobera eginaz eta herrita-
rrei festak antolatzeko tresna 
berriak eskainiz. Lehen urtean 
proposamenak jasoaz ekin 
genion prozesuari; hurrengoan 
festen ezaugarriez ere mintzatu 
ginen, nolako festak nahi geni-
tuen zehazteko; eta azken 
urtean berriz (2014an), ezauga-
rri eta proposamenez gain, 
herriko elkarteek hartu zuten 
indarra. Beraz, balorazioa ezin 
hobea dela esango nuke, atze-
rapausorik ez duen bide bati 
ekin baitiogu Lasarte-Orian: 

festa gero eta herrikoiago eta 
zabalagoak denon artean anto-
latzeari. 

Aldatu al dira jaiak bilera 
hauei esker?
Nire iritziz, izugarri. Esan 
bezala, 2012. urtetik hona 
festa benetan herrikoiak ditugu 
Lasarte-Orian. Herriko elkarte 
eta mugimendu ezberdinek 
antolatzen dituzten jarduera 
guztiak borobilduta daude 
orain San Pedro jaien progra-
maren baitan, guztia osotasun 
bat da. Udalak festak herritik 
herriarentzat landu behar dire-
la ulertu du, eta hori nabaritu 
da azken urteetan zehar. 

Herritarrek gogoa zuten 
bilera hauetan parte har-
tzeko? 
Azken hiru urteetan antolatu-
tako 'Jaietan Blai!' parte-hartze 
prozesuek erakutsi digute, 
herritarrek, aukera emanda, 
gogotsu parte hartzen dutela. 
Hiru urteetan zehar 150etik 
gora pertsonak parte hartu dute 
foroetan, denetariko proposa-
menak eginaz: batzuek feste-
tan ikusi nahi duten musika 
taldea aipatzen dute; beste ba-
tzuek, haien elkartean ideia 
berri bat izan dutela eta feste-
tan gauzatu nahi dutela esanaz 
bertaratu dira; beste batzuek 
festetan haien iritziz zer hobe-
tu daitekeen adierazi dute…

Festak antolatzeko ideia 
berriak izan al dituzte? 
Noski, hiru urtetako lanak frui-
tu izugarriak eman ditu. Adibi-
de gisara, prozesuetat ik 
ateratako ideia berri batzuk 
honako hauek izan dira: hau-
rren txupinazoa eta helduena 
bereizita egitea; kaleko musika 
eta ikuskizunak indartzea; 
zezen suzkoa gauero atera-
tzea; correfoc edo castellers 
bezalako ikuskizunak herrira 
ekartzea; Atsobakarreko xexe-
nak kentzea eta gainontzeko 
programazioa indartzea…

Herritarrekin hitz egite-
rakoan, konturatu al zarete 
ohiko egitarauaren baitako 
zerbaitek ez zuela funtzio-
natzen? 
Ekintzaren batek ez funtzio-
natzeaz baino, jendearen pro-
p o s a m e n e k i n ,  e k i n t z a 
zaharrak momentu berrietara 
egokitzearen beharraz ohartu 
izan gara urtez urte. Adibi-
dez, Sorgin Dantza oso ekital-
di jendetsua izan ohi da; 
txupinazoa ere bai. Beraz, 
biak elkartu eta bata bestea-
ren ondorengo gisara plan-
teatzea oso ideia ona izan 
zen. Edota, elkarte ezberdi-
nek egitarau oparoa antolatu 
ohi dute San Pedro jaietan 
zehar; guzti hauek prozesu 
bakarraren baitan koordinatu-
ta ordea, egitarau osoak eta 
elkarte guztien lanak proie-
kzio handiagoa lortzen du. 

Zein zen bilera hauen 
hasierako helburua?
Festak herritarrek, herritarren-
tzat eta herriarentzat lantzeko 
aukera zabaltzea izan da. 

Bete al da helburu hori?
Bete-betean gainera. Herriak 
festak berezko zerbaiten gisara 

ulertzen ditu orain, propioak 
direnak, bakoitzak bere ekar-
pentxoa egin ostean sortuak. 
Horrek kualitatiboki pauso 
handi bat suposatu du. 

Uste al duzu jendearentzat 
jai hobeak egiten direla? 
Kalean zein iritzi jaso duzu?
Jendearentzat baino, orain jen-
deak, herritarrek jai hobeak 
egiten dituztela uste dut. Hor-
txe dago koxka. Kalean, 
orokorrean, oso iritzi positi-
boak jaso izan ditut urte haue-
tan zehar, nahiz jendeak beti 
hobetzeko zerbait dagoela ere 
esan izan didan. Niretzat, hori 
da garrantzitsuena, beti propo-
satzen jarraitzeko eta gauzak 
hobeto egiteko kontzientzia 
hori jada zabalduta dagoela. 
Horrexegatik diot atzera buel-
tarik ez duen bide bati ekin 
diogula Lasarte-Orian, herrita-
rren parte hartzearen bideari, 
hain zuzen. 

Bidean zailtasunak ere 
egongo ziren… Beste modu 
batera egin al da lan udala-

ren barruan ere?
Egia esan, udalaren aldetik, 
azken 4 urteetan festei eskaini-
tako aurrekontua urtero man-
tendu da: 120.000 euro. 

Hala ere, proposamen 
ezberdinetan oinarrituta, urte 
bakoitzean ekintza mota bat 
gehiago indartu behar zela 
adostu izan da, eta hori dela 
eta adibidez, urte batzuetan su 
artifizial gutxiago bota dira, 
xexenak kendu dira, kontzertu 
handiago edo txikiagoak eka-
rri dira, etab. 

Prozesu honetan parte har-
tzeko nola animatuko zeni-
tuzke herritarrak? 
Irudimen pixka batekin, feste-
tan zer ikustea gustatuko li-
tzaieken galdegingo nieke; zer 
antolatuko luketen 2015ean 
lehengo urtean baino hobeto 
pasatzeko. Ariketatxo erraz 
hori eginda, etxe guztietan 
jasotako eskuorrian ideia hori 
idaztea eta parte hartze pos-
tontzietan uztea nahikoa da. 

Animatu eta parte hartu! 
Lasarte-Oria Jaietan Blai!

Taxio Arrizabalaga da Festak arloko zinegotzia. Bilera ezberdi-

nen bitartez azken legealdi honetan festak herritarrekin bate-

ra antolatzeari ekin zitzaion eta Inauteriekin egin bezala, San 

Pedroetako egitaraua prestatzeari ekin zaio. Egun hauetan 

etxeetan jasoko dituzte herritarrek euren proposamenak egi-

teko orria. Hauek udal eraikinetan dauden parte hartze pos-

tontzietan utzi beharko dira. Arrizabalagak argi dauka jaiak 

hobetu egin direla azken urteetan eta herritarrei aukera 

emanda, bileretara gogotsu hurbiltzen direla.

Taxio Arrizabalaga Gazteria, Festak eta Kirol zinegotzia

'Jaietan Blai!' prozesuan parte hartzeko deia luzatzen zaie herritarrei udaletik

Proposamenak eskuorrian, Facebook 
orriko horman edota Twitterren 
#SPJ15 traola erabiliz egin ahalko 
dira. Baita udala@lasarte-oria.org 
helbide elektronikoan ere.


